
25/07791 - Høring om forslag til ny forskrift om nasjonal retningslinje for 
sykepleierutdanning 
 
Fagforbundet ser behovet for å gjere enkelte justeringa i den nasjonale retningslinja for 
sjukepleiarutdanninga. Samstundes meiner me at ein må vere litt tilbakehalden med å gjere 
store revisjonar av den nasjonale retningslina allereie no. Den gjeldande retningslina har 
berre fått virke i nokre få år, og det er difor utfordrande å gjere nokon omfattande evaluering 
av kva endringar det er bruk for allereie no. 
 
Me er òg litt uroa over at ein prøver å presse for mykje inn i ei bachelorutdanning ved å vere 
for detaljerte på enkelte område. Det viktigaste er at me får gode generalistar, som kan 
byggje på kompetansen sin ute i arbeidslivet og sånn tilpasse seg til dei einskilde 
arbeidsplassane. 
 
Fagforbundet vil òg understreke viktigheita av at ein set sjukepleiarane i stand til å skilje god 
forsking frå dårleg forsking, ha ferdigheiter til å søkje etter informasjon og til å vurdere data 
og resultat. Det finst mykje feilinformasjon om helse, og det kjem truleg til å bli meir med 
inntoget av store språkmodellar (KI) som kan produsere uriktige påstandar i stort omfang. 
 
Fagleg leiing og kompetanse om samarbeidande yrkesgrupper 
Det er viktig at framtidas sjukepleiarar i større grad har kunnskap om kva kompetanse deira 
næraste samarbeidspartnerar ute i tenestene har. Me opplev at kunnskapen om andre 
yrkesgrupper med høgskule- og universitetsutdanning er god, mens kunnskapen om 
yrkesgrupper på vidaregåande nivå er manglande. Me er difor svært positive til forslaget om å 
ta inn «kunnskap om samarbeidande yrkesgruppers kompetanse» i ny §13 bokstav e. Sånn 
me ser det må dette punktet tolkast bredt, sånn at framtidas sjukepleiarar òg har kunnskap 
om samarbeidande yrkesgrupper på vidaregåande nivå. Det auka fokuset på oppgåvedeling 
har gjort dette enno meir aktuelt. 
 
Me er usikre kva ein meiner med uttrykket «fagleg leiing». Om det er meint til å bety at 
sjukepleiarar skal lærast opp til å vere dyktige rettleiarar, til å delta i faglege diskusjonar og å 
ha dei ferdigheitene som trengst for å halde seg sjølv og andre fagleg oppdatert, er me 
positive til at ein legg vekt på dette. Samstundes er det mogleg at andre yrkesgrupper som les 

dette vil kunne tolke det som at ein legg opp til eit uheldig hierarki blant kollegar. Sidan dette 
ikkje er tydeleg er det naudsynt med ein definisjon, sånn at ein sikrar same forståing av kva 
dette inneber. 
 
Praksisstudiar i heimesjukepleia 
Fagforbundet meiner det er uheldig at ein vel å fjerne «heimesjukepleie» frå krava til 
praksisstudiane. Det er sterke politiske føringar, til dømes «Bu trygt heime»-reforma, som 
tilseier at heimesjukepleia vil bli ein enno større del av helsetenesta i åra som kjem. At ein tek 
inn «kommunale helse- og omsorgstenester» i staden, framstår meir utydeleg, og opnar for at 
me kan får sjukepleiarar som ikkje har hatt praksis i heimesjukepleia. Heimesjukepleia 
spesielt, og kommunehelsetenesta generelt, må handtere stadig fleire pasientar med 
samansette lidingar og behov for avanserte prosedyrar. Å ha klinisk erfaring frå den settinga 
vil vere viktig for at sjukepleiarar skal våge å søkje seg til den delen av tenestene. Sidan 
heimesjukepleia skil seg såpass tydeleg frå arbeid i institusjonar er det òg viktig for 
sjukepleiarar som ikkje jobbar i den tenesta å likevel ha ein viss erfaring frå korleis den 
fungerer, for å kunne forklare for pasientar og for å forstå «den andre sida» når ein skal 
samarbeide om ein pasient. 
 
Høyringsnotatet gjer det ikkje klart kva vurderingar som har blitt gjort av konsekvensen av 
denne endringa. Fagforbundet meiner kravet om praksis i heimesjukepleia må bestå. 
 
Teknologiske løysingar 
Fagforbundet er samd i at teknologi og digital kompetanse er viktig for framtidas 
sjukepleiarar. Me er likevel litt usikre på om det er rett å leggje til spesifikke formuleringar om 
«skytjenester, kunstig intelligens, robotikk og sensorteknologi». Å definere spesifikke 
områder gjer at ein risikerer å alltid liggje etter. Me veit ikkje kva som kjem til å vere dei 
dominerande teknologiane framover. Fagforbundet foreslår at ein utelet dei spesifikke 
områda, og overlèt det spesifikke til utdanningsinstitusjonane å tilpasse. 
 
Å prate med barn om omsorgssvikt, vald og overgrep 
Fagforbundet stør at kravet om å kunne «samtale med barn om tema som omsorgssvikt, vald 
og overgrep» blir tatt ut. Me ser at dette kan vere utfordrande å få til i praksis, og kanskje 
best blir handtert av personell med noko meir erfaring. Me føreset at studentane likevel får 
teoretisk kompetanse om barn, som ein del av den generelle kompetansen om omsorgssvikt, 
vald og overgrep. 

